
[bookmark: _GoBack]La Mesa del Parlament, en la sessió tinguda el 17 de març de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de consultes populars no referendàries i d’altres formes de participació ciutadana, aprovada pel Ple del Parlament en la sessió del 19 de setembre de 2014:
«Lei de consultes populares non referedàries e d’autes formes de participacion ciutadana
Preambul
I
Er article 122 der Estatut establís era competéncia exclusiva dera Generalitat en matèria de consultes populares d’encastre locau, e tanben era competéncia exclusiva entà promòir consultes populares en encastre dera sua competéncia e d’autes formes de participacion. Er article 29.6 der Estatut establís qu'es ciutadans de Catalonha an dret a promòir era convocatòria de consultes populares pera Generalitat e es ajuntaments ena forma e damb es condicions qu'es leis establisquen.
D’acòrd damb es precèptes estatutaris, eth Parlament a entre es sues prioritats desplegar er Estatut, jos es principis qu'establís er article 1.1 dera Constitucion espanhòla, que caracterize eth principi democratic entà incrementar era qualitat democratica per miei dera metuda en practica de mecanismes de participacion ciutadana, damb era fin de hèr mès propèra era Administracion e assegurar qu'es ciutadans poguen exprimir era sua opinion e èster escotadi ena prenuda des decisions qu'afècten as sòns interèssi.
En aguest sens, ei eth madeish tèxte constitucionau qu'en sòn article 9.2 establís que correspon as poders publics de promòir es condicions entà qu'era libertat e era egalitat der individu e des grops enes quaus s’intègre siguen reaus e efectives, trèir es obstacles que n’empedisquen o ne dificulten era plenitud e facilitar era participacion de toti es ciutadans ena vida politica, economica, culturau e sociau.
II
D’acòrd damb çò que s’a dit anteriorament, aguesta lei establís eth regim juridic e eth procediment dera convocatòria de consultes populares e d’auti mecanismes de participacion, coma esturments dirigidi a conéisher era posicion o es opinions des ciutadans en çò que hè a quinsevolh aspècte dera vida publica en encastre de Catalonha e en encastre competenciau dera Generalitat e des entitats locaus.
Totun, cau soslinhar qu'eth desplegament d’ua vertadèra politica publica de participacion ciutadana non se pòt garantir sonque des der impuls normatiu, mès qu’a de vier acompanhada de fòrça d’autes mesures qu'afècten ara transparéncia en foncionament des institucions e er accès ara informacion des administracions, es condicions entà debats publics pluraus, eth foment der associacionisme e er apoderament politic des ciutadans.
Aguesta lei arremasse era maduretat e experiéncia de tot eth trabalh amiat a tèrme en Catalonha en encastre dera participacion ciutadana e, ath delà, a present qu'es procèssi de consulta que regule an besonh deth pluralisme en accès ara informacion e deth contrast d’opinions. Es consultes, coma estrument d’apregondiment democratic, requerissen condicions de pluralisme en accès as mieis de comunicacion que permeten era deliberacion fondamentada e de besonh entre es ciutadans.
III
En tot partir des premisses exposades, aguesta lei s’estructure en cinquanta sies articles acorropadi en tres títols.
Eth títol I conten es disposicions de caractèr generau, que comprenen er objècte e er encastre d’aplicacion dera norma e es principis generaus qu'an de garantir era metuda en practica de totes es formes de participacion.
Eth títol II regule es consultes populares non referendàries e es estruments encargadi deth seguiment e eth contraròtle des procèssi de consulta.
Eth capítol I deth títol II regule es consultes populares non referendàries e atribuís era competéncia entà convocar-les ath president dera Generalitat e as bailes. Era iniciativa entà impulsar-les des der encastre institucionau correspon ath madeish president dera Generalitat, ath Govèrn, ath Parlament e as municipis en encastre de Catalonha, e ath president dera entitat o ath sòn plen en encastre locau, sense damatge dera iniciativa des ciutadans que desplegue eth capítol III. Tanben s’establís qui son es persones que pòden èster cridades a participar-i, se creen eth Registre de participacion e eth Registre de consultes populares e s’establissen es efèctes des consultes, qu’en cap de cas non son vinculantes e son sosmetudes ath principi de rendicion de compdes as ciutadans per part der organ convocant.
Eth capítol II establís er objècte dera consulta, eth contengut minim deth decrèt de convocatòria e eth sistèma de garanties qu'a de guidar eth procès de consulta. Aguest capítol regule es foncions des mecanismes de garantia establidi ad aguesti efèctes: era comission de contraròtle, es comissions de seguiment e es meses de consulta. Tanben regule es modalitats de votacion e remet as normes especifiques de cada decrèt de convocatòria per çò que hè as critèris de recompde.
Atau madeish, eth capítol II regule era utilizacion des mieis electronics en encastre des consultes populares, as efèctes d’impulsar-ne er usatge, autant en procès de votacion coma en d'arremassada de signatures, entà fomentar era participacion ciutadana, en tot respectar totes es garanties juridiques exigibles.
Eth capítol III regule era iniciativa ciutadana en tot especificar qui pòt promòir era iniciativa, era composicion dera comission promotora, era legitimacion activa des signataris, er encastre des consultes, es signatures exigibles e es periòdes inabils entara promocion de naues consultes.
Eth títol III, sus procèssi de participacion ciutadana, s’estructure en tres capítols. Eth capítol I conten disposicions generaus e es encastres subjectiu e objectiu d’aplicacion. Eth capítol II establís es caracteristiques dera iniciativa institucionau e era iniciativa ciutadana, era estructura des procèssi, era aportacion de proposicions, era avaloracion des proposicions e era avaloracion deth procès de participacion ciutadana e es sòns efèctes.
Eth títol III acabe damb eth capítol III, qu'establís diferentes modalitats participatives, coma es enquèstes, es audiéncies publiques e es forums de participacion.
Era part finau dera lei conten dues disposicions addicionaus, dues de transitòries e dues de finaus. Es disposicions finaus fixen era entrada en vigor d’aguesta lei e autregen facultats ath Govèrn entà hèr-ne eth desplegament per reglament.
Títol I. Disposicions generaus
Article 1. Objècte e encastre d’aplicacion
1. Er objècte d’aguesta lei ei er establiment deth regim juridic, es modalitats, eth procediment, eth compliment e era convocatòria des mecanismes des consultes populares non referendàries e d’autes formes e mecanismes de participacion ciutadana institucionalizada en encastre competenciau dera Generalitat e des entitats locaus.
2. Es precèptes d’aguesta lei que regulen es consultes populares non referendàries son aplicables ara Generalitat e as entitats locaus, sense damatge, en aguest darrèr cas, que poguen èster desplegadi pes normes d’organizacion e foncionament des madeishes entitats locaus.
3. Es entitats locaus, en encastre des sues competéncies, pòden regular es auti esturments de participacion, que se regissen pes sues pròpries normes d’organizacion e foncionament, des quaus aguesta lei a caractèr supletòri, exceptat de çò que determinen es articles 41.1 e 4, 42, 46, 51 e 52, que son d’aplicacion dirècta. Tot açò s'enten sense damatge des auti mecanismes participatius que se poguen crear.
Article 2. Principis generaus
1. Es consultes populares non referendàries e es autes formes de participacion son presidides pes principis de transparéncia, publicitat, claretat, accès ara informacion, neutralitat institucionau, primautat der interès collectiu, pluralisme, egalitat e non-discriminacion, includiment, emparament des donades de caractèr personau e rendicion de compdes.
2. Es principis as quaus hè referéncia er apartat 1 se configuren coma obligacions entara Administracion e coma drets e garanties entàs subjèctes legitimadi entà participar en procès de participacion, d’acòrd damb çò qu'establís aguesta lei.
3. En tot eth procès de participacion, s'an de garantir es fases d’informacion, deliberacion, avaloracion de proposicions, avaloracion e redicion de compdes.Ena modalitat de consulta populara non referendària, es fases son es que regule especificaments eth títol II.
Títol II. Consultes populares non referendàries
Capítol I. Disposicions generaus
Article 3. Concèpte e modalitats
1. S'enten per consulta populara non referendària era convocatòria hèta pes autoritats competentes, d’acòrd damb çò qu'establís aguesta lei, as persones legitimades en cada cas entà que manifèsten era sua opinion sus ua determinada accion, decision o politica publica, mejançant votacion.
2. Es consultes populares non referendàries pòden èster d’encastre nacionau se se referissen a tot eth territòri de Catalonha o d’encastre locau s'an caractèr municipau o supramunicipau.
3. Es consultes populares non referendàries pòden èster de caractèr generau o sectoriau. Es consultes generaus son es dubèrtes as persones legitimades entà participar-i enes tèrmes qu'establís er article 5. Es consultes sectoriaus son es que se pòden adreçar, per arrason deth sòn objècte especific, en tot tier en compde es critèris qu'establís er article 5.2, a un determinat collectiu de persones.
Article 4. Promotors
1. Es consultes populares non referendàries se pòden promòir per iniciativa institucionau o per iniciativa ciutadana.
2. S'enten per iniciativa institucionau d’encastre nacionau era consulta promoiguda per: 
a) Eth president dera Generalitat o eth Govèrn.
b) Eth Parlament, mejançant un acòrd deth Plen adoptat per majoria simpla, a prepausa de dues cincaus parts des deputats o de tres grops parlamentaris.
c) 10% des municipis, mejançant un acòrd adoptat per majoria absoluda des sòns plens, era poblacion des quaus somada a d’èster aumens de 500.000 abitants.
3. S'enten per iniciativa institucionau d’encastre locau era consulta promoiguda per: 
a) Es plens municipaus e des autes entitats locaus, mejançant un acòrd adoptat per majoria simpla, a prepausa de dues cincaus parts des regidors o des representants dera entitat locau.
b) Es conselhs comarcaus, mejançant un acòrd adoptat per majoria absoluda, a prepausa d’ua cincau part des regidors dera comarca, qu'an de representar, aumens, eth 10% des municipis.
c) Es deputacions o es conselhs de vegueria, mejançant un acòrd adoptat per majoria absoluta, a prepausa d’ua cincau part des regidors dera província o vegueria, qu'an de representar, aumens, eth 10% des municipis.
d) Eth baile o president dera entitat locau, per iniciativa pròpria o a prepausa de dues cincaus parts des membres dera corporacion locau.
e) Dues cincaus parts des municipis, mejançant un acòrd des sòns plens adoptat per majoria simpla, a prepausa de dues cincaus parts des sòns regidors, se se tracte d’un encastre territoriau supramunicipau non coïncident damb cap des anteriors, qu'a d’èster prepausat pes promotors dera consulta. En aguest cas, era convocatòria dera consulta correspon ath president dera Generalitat.
4. Era iniciativa ciutadana se regís per çò qu'establís eth capítol III.
Article 5. Persones legitimades
1. Pòden èster cridadi a participar enes consultes populares non referendàries mejançant votacion: 
a) Es persones majors de setze ans qu'agen era condicion politica de catalans, en tot includir-i es catalans residents en estrangèr. Aguesti darrèri an de sollicitar per auança era inscripcion en registre creat damb aguest efècte.
b) Es persones majors de setze ans nacionaus d’estats membres dera Union Europèa inscrites en Registre de poblacion de Catalonha qu'acrediten un an de residéncia contunhada immediataments anteriora ara convocatòria dera consulta.
c) Es persones majors de setze ans nacionaus de tresaus estats inscrites en Registre de poblacion de Catalonha e damb residéncia legau pendent un periòde contunhat de tres ans immediataments anterior ara convocatòria dera consulta.
2. En encastre a qué hè referéncia er apartat 1, eth decret de convocatòria dera consulta a de delimitar, damb plen respècte as exigéncies derivades deth principi d’egalitat e non-discriminacion, es persones que i pòden participar. Era delimitacion s'a de hèr en foncion der encastre territoriau e des interèssi afectadi dirèctaments per objècte dera qüestion, en tot atier, en aguest darrèr cas, critèris que permeten d’identificar de manèra clara e objectiva eth collectiu o collectius as quaus s'adrece era convocatòria.
3. Eth decret de convocatòria, s'ei d’encastre municipau, pòt dispensar deth compliment deth requisit qu'establissen es letres b e c der apartat 1 per çò que hè ath periòde minim de residéncia.
Article 6. Eth Registre de participacion en consultes populares non referendàries
1. Se cree eth Registre de participacion en consultes populares non referendàries, adscrit ath departament competent en matèria de consultes populares e participacion ciutadana, qu'includís totes es persones que pòden èster cridades a participar en ua consulta, d’acòrd damb era lei.
2. Eth Registre de participacion en consultes populares non referendàries ei integrat pes donades deth Registre de poblacion de Catalonha e pes deth Registre de catalans e catalanes en exterior, andús en sòn darrèr barrament abans dera data dera convocatòria, e pes donades de d’auti esturments registraus qu'acrediten era condicion de persona legitimada, determinadi pes normes especifiques dera convocatòria.
3. Era comunicacion e era actualizacion des donades des registres a qué hè referéncia er apartat 2 per part der organ responsable non requerissen eth consentiment der interessat, d’acòrd damb era normativa d'emparament de donades.
4. Un viatge convocada era consulta, er organ responsable deth Registre de participacion en consultes populares non referendàries a d’establir un periòde entà qu'es catalans residents en estrangèr e es persones a qué hèn referéncia es letres b e c der article 5.1 poguen manifestar era sua volontat de participar ena consulta.
5. Er organ responsable deth Registre de participacion en consultes populares non referendàries a d’elaborar, a instància der organ convocant, era listra de persones cridades a participar, d’acòrd damb çò qu'establisque eth decret de convocatòria.
6. S’an d’integrar en Registre de participacion en consultes populares non referendàries es donades de besonh entà garantir era participacion des persones legitimades d’acòrd damb çò qu'establís aguesta lei. Aguest registre non pòt includir cap donada relativa ara ideologia, es credences, era religion, era ètnia, era salut ne era orientacion sexuau des persones cridades a participar en ua consulta populara non referendària.
Article 7. Registre de consultes populares
Se cree eth Registre de consultes populares, adscrit ath departament competent en aguesta matèria, qu'a coma objècte era inscripcion des consultes populares non referendàries promoigudes e amiades a tèrme ar emparament d’aguesta lei. Eth registre a natura administrativa e se regule per reglament.
Article 8. Efèctes des consultes
Es consultes populares non referendàries promoigudes ar emparament d’aguesta lei an per finalitat conéisher era opinion dera poblacion sus er ahèr sosmetut a consulta e eth sòn resultat non a caractèr vinculant. Totun, es poders publics que les an convocades s'an de prononciar sus era sua incidéncia en accion publica sosmetuda a consulta, en tèrme de dus mesi a compdar dera sua celebracion.
Article 9. Nombre maxim de consultes
Pendent cada an naturau sonque se pòden hèr tres convocatòries d’encastre nacionau e tres d’encastre locau, en encastre territoriau corresponent. Es entitats locaus pòden agranir aguest nombre maxim.
Capítol II. Procediment des consultes populares non referendàries
Article 10. Convocatòria
1. Eth president dera Generalitat a de convocar ua consulta populara non referendària cada viatge que se complisquen es requisits establidi per aguesta lei.
2. Es entitats locaus, mejançant es sòns presidents, an de convocar ua consulta populara non referendària cada viatge que se complisquen es critèris establidi per aguesta lei e d’acòrd damb çò qu'establisque era normativa especifica d’encastre locau.
3. Era convocatòria d’ua consulta populara non referendària s'a de hèr, en toti es casi, per decret.
4. Era consulta populara non referendària a d’èster convocada en tèrme de nauanta dies a compdar dera aprobacion per iniciativa institucionau o dera validacion des signatures pes organs competents en cas qu'age estat promoiguda per iniciativa ciutadana. Era consulta s'a de hèr en un tèrme d’entre trenta e seishanta dies naturaus a compdar de londeman dera publicacion deth decret de convocatòria.
Article 11. Objècte dera consulta
1. Era formulacion dera consulta pòt contier ua o mès qüestions o proposicions entà qu'es persones legitimades poguen respóner de manèra afirmativa, negativa o en blanc.
2. Se pòden formular consultes sus diferentes proposicions alternatives, qu'an d’èster 
mutuaument excludentes, entà que se’n vòte ua.
3. Se pòden formular consultes sus diferentes proposicions successives, a condicion qu'afècten eth madeish objècte dera consulta.
4. Era qüestion, qüestions o proposicions dera consulta  an d’èster formulades de manèra neutra, clara e indobtabla.
5. Non se pòden formular consultes que poguen afectar, limitar o restringir es drets e es libertats fondamentaus dera seccion prumèra deth capítol II deth títol I dera Constitucion, e es drets e déuers des capítols I, II e III deth títol I der Estatut. Atau madeish, s’excludissen es referides a matèries tributàries e a pressupòsti ja aprovadi.
Article 12. Decrèt de convocatòria
1. Eth decrèt de convocatòria a d’includir: 
a) Era qüestion, qüestions o proposicions sosmetudes a votacion enes opcions a qué hè referéncia er article 11.
b) Es persones que pòden participar ena consulta.
c) Eth dia o dies entara votacion presenciau ordinària e eth periòde de votacion anticipada, s'ac cau.
d) Es modalitats de votacion.
e) Es normes especifiques dera consulta, que s’an d’includir coma annèx ath decret de convocatòria.
2. Eth decret de convocatòria dera consulta s'a de publicar en Diari Oficial de la Generalitat de Catalunya.
3. Un viatge signat eth decret de convocatòria dera consulta, es institucions convocantes an de daurir un periòde de difusion institucionau entà garantir eth dret ara informacion sus er objècte e eth procediment dera consulta, sense qu'en cap de cas se pogue influïr sus era participacion, ne sus era orientacion des responses, en tot garantir era transparéncia, era egalitat d’oportunitats e eth respècte ath pluralisme politic.
4. Eth decrèt de convocatòria dera consulta a d’includir, en tot cas, ua memòria economica des despenes qu'era consulta generarà ara institucion convocanta.
Article 13. Sistèma de garanties
1. Eth sistèma de garanties a per fin garantir era fiabilitat, era transparéncia, era neutralitat e era objectivitat deth procès de consulta, e tanben eth compliment deth regim juridic que li ei aplicable.
2. Eth sistèma de garanties ei integrat pera Comission de Contraròtle, es comissions de seguiment e es meses de consulta.
3. S'era consulta ei der encastre de Catalonha, s'a de constituïr ua comission de seguiment entà cada encastre territoriau a qué hè referéncia er article 16.3.
4. Era convocatòria a de daurir un tèrme, non inferior a quinze dies, entà qu'es organizacions sociaus o professionaus interessades poguen manifestar era volontat de formar part deth procès de consulta. An era condicion d’interessades es organizacions damb personalitat juridica er objècte des quaus age relacion damb er objècte dera consulta. Era Comission de Contraròtle a d'arreconéisher era condicion d’organizacion interessada mejançant ua resolucion motivada. En tot cas, an era condicion d’organizacion interessada es formacions politiques damb representacion en Parlament de Catalonha, o ara entitat locau corresponenta se se tracte d’ua consulta d’encastre locau.
5. Es organizacions admetudes a formar part deth procès de consulta an es drets que les atribuís aguesta lei.
6. Er organ convocant a  de méter a disposicion deth sistèma de garanties es mieis personaus e materiaus de besonh entar exercici des sues foncions, tostemp d’acòrd damb era regulacion e es mecanismes de rendicion de compdes qu'establís era legislacion.
Article 14. Definicion e composicion dera Comission de Contraròtle
1. Era Comission de Contraròtle ei eth principau organ encargat de velhar entà qu'es consultes populares non referendàries s’ajusten as principis, règles e requisits qu'establís aguesta lei e entà que s'amien a tèrme damb plen respècte ath procediment qu'establís e as règles especifiques dera convocatòria.
2. Era Comission de Contraròtle actue damb plea autonomia e independéncia en exercici des sues foncions.
3. Era Comission de Contraròtle se compause de sèt juristes e politològs de prestigi arreconeishut. Eth Plen deth Parlament les designe per miei d’un acòrd adoptat per majoria de tres cincaus parts des deputats. Aguestes designacions s’an de hèr laguens des tres mesi següenti ar inici dera legislatura. En tot cas, era majoria de membres dera comission an d’èster juristes.
4. Es membres dera Comission de Contraròtle nomentadi escuelhen per majoria eth president e eth secretari ena session constitutiva, que s'a de hèr laguens es quinze dies posteriors ath sòn nomentament.
5. Eth nomentament des membres dera Comission de Contraròtle se hè per decret deth president dera Generalitat. Es membres dera Comission de Contraròtle se renauissen ar inici de cada legislatura.
Article 15. Foncions dera Comission de Contraròtle
1. Corresponen ara Comission de Contraròtle es foncions següentes: 
a) Resòlver es recorsi interpausadi contra es decisions des comissions de seguiment en tèrme de tres dies.
b) Dictar instruccions vinculantes e publiques aplicables as diferentes consultes.
c) Establir critèris interpretatius entàs comissions de seguiment e entàs mèses de consulta, e tanben aconselhar, damb caractèr non vinculant, er organ convocant e es comissions de seguiment enes ahèrs que li someten.
d) Enes casi d’iniciativa ciutadana, resòlver en tèrme de sèt dies es recorsi per inadmission dera sollicitud de convocatòria pes causes qu'establissen es articles 32.4 e 38.
e) Supervisar es accions dera administracion de supòrt der organ convocant per çò que hè ara listra de persones cridades a participar e ara utilizacion de mieis electronics.
f) Declarar eth resultat des consultes.
g) Exercir es foncions dera comission de seguiment per çò que hè ath collectiu de catalans residents en estrangèr.
h) Velhar pes garanties deth periòde de difusion institucionau qu'establís er article 12.3.
i) Es autes que li atribuïssen aguesta lei o ua auta norma.
2. Era Comission de Contraròtle a natura administrativa e es sòns actes meten fin ara via administrativa.
Article 16. Definicion e composicion des comissions de seguiment
1. Es comissions de seguiment son es organs encargadi de velhar entà qu'es consultes populares non referendàries se desvolopen en sòn encastre territoriau d’acòrd damb çò qu'establissen aguesta lei e es règles especifiques dera convocatòria e de complir es foncions qu'establís er article 17.
2. Es comissions de seguiment actuen damb autonomia e independéncia en exercici des sues foncions, sens damatge qu'es sòns decisions poguen èster revisades pera Comission de Contraròtle enes tèrmes qu'establís aguesta lei.
3. Enes consultes populares non referendàries der encastre de Catalonha, s'a de constituïr ua comission de seguiment en cadua des delegacions territoriaus deth Govèrn dera Generalitat.
4. Cada comission de seguiment ei formada per cinc membres designadi pera Comission de Contraròtle d’entre juristes e politològs d'arreconeishut prestigi: dus a proposicion deth Conselh dera Profession d'Avocat Catalana, un a proposicion deth Collègi de Politològs de Catalonha, un a proposicion deth Conselh de Govèrns Locaus e un a proposicion deth Govèrn.
5. En cas qu'es designacions a qué hè referéncia er apartat 4 non se poguen amiar a tèrme, es vacantes d’aguesti membres s’an de corbir mejançant designacion hèta dirèctaments pera Comission de Contraròtle d’entre juristes e politològs d'arreconeishut prestigi.
6. Eth nomentament des membres des comissions de seguiment s'a de hèr per decret deth president dera Generalitat s'era consulta ei der encastre de Catalonha, o deth president dera entitat locau s'era consulta ei d’encastre locau. En cas a qué hè referència er article 4.3.e, eth nomentament correspon ath president dera Generalitat.
7. Es membres dera comission de seguiment nomentadi an d’elegir per majoria eth president e eth secretari ena session constitutiva.
8. Eth mandat des membres des comissions de seguiment se correspon damb era durada deth procès dera consulta. Se nomenten laguens des tres dies posteriors ara convocatòria e eth mandat finalize un viatge transcorrudi nauanta dies dempús dera celebracion dera consulta. Es comissions de seguiment s’an de constituïr laguens es tres dies posteriors ath nomentament des sòns membres.
9. Enes consultes populares non referendàries d’encastre locau, eth plen der organ convocant a de constituïr, per miei d’un acòrd adoptat per majoria simpla, ua comission de seguiment integrada per cinc membres. En cas a qué hè referència er article 4.3.e, era designacion correspon ara Comission de Contraròtle.
10. Er organ convocant des consultes sectoriaus a de designar ua comission de seguiment integrada per cinc membres.
Article 17. Foncions dera comission de seguiment
1. Corresponen a cada comission de seguiment es foncions següentes: 
a) Garantir eth bon desvolopament des fases dera consulta d’acòrd damb era normativa, es règles especifiques dera consulta e es critèris interpretatius fixadi pera Comission de Contraròtle.
b) Hèr es operacions de recompde, dreçar acte des resultats que li corresponen e informar-ne ara Comission de Contraròtle.
c) Resòlver es planhs, consultes o incidéncies que se prepausen en sòn encastre territoriau en çò que hè a tot eth procès dera consulta en tèrme de tres dies.
d) Nomentar representants, a proposicion des associacions e organizacions interessades, entà que siguen presentes enes actes de constitucion des meses de consulta, ena votacion e en recompde provisionau e finau.
e) Es autes que li manen era Comission de Contraròtle e era normativa en vigor.
2. Contra es acòrds dera comission de seguiment se pòt recórrer deuant era Comission de Contraròtle en tèrme de dus dies obrants a compdar de londeman dera data der acòrd.
Article 18. Causes d’inelegibilitat e incompatibilitat
Non pòden èster designadi membres dera Comission de Contraròtle ne des comissions de seguiment es persones que siguen includides en bèra ua des suposicions a qué hè referència er article 31.2.
Article 19. Definicion e composicion des mèses de consulta
1. Es mèses de consulta son es organs deuant es quaus s’amie era votacion enes sues modalitats de votacion presenciau ordinària e de votacion electronica presenciau.
2. Er organ convocant dera consulta a de publicar en Diari Oficial de la Generalitat de Catalunya, d'acòrd damb es règles especifiques dera consulta, eth nombre de locaus e mèses de consulta, e tanben eth sòn encastre territoriau.
3. Cada mèsa de consulta ei formada per un president e dus gestors, designadi per sorteg public hèt per organ convocant d’entre es persones majors d’edat inscrites en registre de participants dera mèsa de consulta corresponenta.
4. En cas que se constituïsquen mèses de consulta en estrangèr, aguestes mèses an d’èster integrades per tres membres designadi per sorteg d’entre es persones qu'intègren eth registre de participacion dera comunautat catalana en exterior a on se desvolope era votacion.
5. En madeish sorteg en qué se designen eth president e es gestors de cada mèsa de consulta, s’an de designar tanben dus suplents entà cada gestor e dus entà cada president de mèsa.
6. Es sortegi entà designar es presidents e es gestors des mèses de consulta s’an de hèr en tèrme des vint dies posteriors ara convocatòria e es designacions s’an de notificar as persones interessades e as comissions de seguiment competentes.
7. Es persones escuelhudes per sorteg coma membres des mèses de consulta, autant titulars coma suplents, pòden renonciar a hèr-ne part en tèrme qu'establisquen es normes especifiques dera consulta. Era renóncia s'a de comunicar mejançant un escrit adreçat ara 
comission de seguiment corresponenta.
8. Es règles especifiques dera consulta an d’establir es mesures de besonh entà constituïr es mèses de consulta quan entre titulars e suplents non se poguen corbir toti es lòcs.
9. Es organizacions admetudes en procès de consulta pòden auer representants enes mèses de consulta, que pòden èster presents enes actes de constitucion, votacion e recompde e pòden presentar allegacions, s'ac cau.
Article 20. Foncions des mèses de consulta
1. Corresponen as mèses de consulta es foncions següentes: 
a) Sostier as participants entà que poguen exercir adequadaments eth dret de participacion que les arreconeish aguesta lei.
b) Identificar as persones cridades tà participar.
c) Susvelhar era listra de persones cridades tà participar, autorizar era emission deth vòt e enregistrar as participants.
d) Hèr publicament eth recompde provisionau des responses e hèr-lo a constar en acte corresponent, amassa damb es incidéncies produsides.
e) Velhar entà disposar deth materiau de besonh entà amiar a tèrme era consulta.
f) Es autes que li manen es comissions de contraròtle e de seguiment e era administracion convocanta.
2. Eth president dera mèsa de consulta a era condicion de maxima autoritat publica laguens deth sòn encastre d’accion.
Article 21. Campanha e debat public
1. Era campanha e eth debat public an per finalitat facilitar era informacion e eth contrast de posicions sus er objècte dera consulta e demanar eth supòrt as persones legitimades entà participar-i.
2. Era campanha s’inície londeman dera publicacion deth decret de convocatòria en Diari Oficial de la Generalitat de Catalunya.
3. Non se pòden hèr campanha ne actes de promocion o debat public sus er objècte dera consulta des des zèro ores deth dia previst entara celebracion d’aguesta.
Article 22. Espacis publics entara campanha e espacis informatius ENEs mieis de comunicacion
1. Es promotors dera consulta, es organizacions admetudes ath procès e es formacions politiques damb representacion en Parlament o enes entitats locaus en cas de consultes d’encastre locau an dret a utilizar espacis publics gratuïts entà hèr-i campanha e debat public. Es ajuntaments an de reservar espacis publics entà qu'es actors dera campanha i poguen plaçar informacion sus era consulta, an de facilitar locaus e espacis, tanben gratuïts, entà que se i poguen hèr actes de campanha e debat e an de hèr publica aguesta informacion.
2. Es normes especifiques dera convocatòria an de determinar es tèrmes en qué s’an de concedir espacis gratuïts enes mieis de difusion de titularitat publica. S'era consulta populara ei d’encastre municipau, aguesta obligacion se limite as mieis de comunicacion de titularitat publica der encastre locau totauments o parciauments afectat. En toti es casi, s’a d’establir eth tèrme pendent eth quau se pòt hèr aguesta campanha.
3. Pendent eth periòde de consulta, es mieis de comunicacion de titularitat publica an de respectar es principis de pluralisme politic e sociau, neutralitat e egalitat d’oportunitats per çò que hè as posicions defenudes sus era consulta. Contra es decisions des organs d’administracion d’aguesti mieis se pòt recórrer deuant era Comission de Contraròtle.
Article 23. Modalitats de votacion
1. Se pòt participar enes consultes non referendàries mejançant votacion presenciau ordinària o anticipada.
2. Ath delà dera modalitat a qué hè referència er apartat 1, tanben se pòt participar enes consultes non referendàries per mieis electronics, d’acòrd damb çò qu'establís er article 28.
Article 24. Votacion presenciau ordinària
1. Era votacion presenciau ordinària se hè deuant es mèses de consulta eth dia soslinhat en decret de convocatòria, pendent eth periòde orari establit per aguest.
2.En cas des consultes d’encastre locau, se pòt abilitar mès d’un dia entà hèr era consulta presenciau ordinària.
3. Era votacion presenciau ordinària se hè mejançant bilhetes e era envolòpa de votacion barrada, que s’introdusís en ua urna.
Article 25. Votacion anticipada
1. Era votacion anticipada enes consultes se pòt hèr per corrèu o per depaus en periòde qu'establisque eth decrèt de convocatòria.
2. Era votacion anticipada per corrèu se hè per miei deth servici postau en ua envolòpa barrada remetuda ar organ que determine eth decret de convocatòria.
3. Era votacion per depaus se hè per miei deth liurament personau en ua envolòpa barrada as servidors publics designadi ad aguest efècte.
4. Era sollicitud entà utilizar era votacion anticipada empedís d’exercir-la de forma presenciau. Ad aguest efècte, s’an d’adoptar es mesures pertinentes entà qu'atau cònste ena listra de participants dera mèsa de consulta corresponenta.
Article 26. Normes aplicables as diferentes modalitats de votacion
1. Era votacion presenciau ordinària s’aplique a totes es consultes populares non referendàries.
2. Es modalitats de votacion anticipada se pòden aplicar s'ac justifique era natura o er objècte dera consulta e atau ac determine eth decret de convocatòria.
3. Es normes especifiques entara organizacion dera consulta an d’establir eth procediment, es condicions e es requisits aplicables as diferentes modalitats de votacion.
4. Totes es modalitats de votacion an de garantir: 
a) Era identificacion des participants, en tot verificar-ne era inscripcion ena listra corresponenta.
b) Eth secret deth vòt.
c) Que se facilite era autonomia dera persona entà exercir eth vòt.
d) Que demore constància des persones que i an participat.
e) Era integritat des envolòpes que contien es vòts per miei d’un sistèma de custòdia adaptada enquiath moment deth recompde.
5. Era Comission de Contraròtle a de determinar es critèris de custòdia des envolòpes e dera documentacion remetudes per corrèu o liuradi en depaus. Tanben a de determinar es requisits entara acreditacion des servidors publics qu'an d’exercir foncions restacades damb eth vòt per corrèu o per depaus.
Article 27. Recompde de vòts
1. Es mèses de consulta an de hèr eth recompde des vòts emetudi e determinar eth resultat obtengut en çò que hè ara qüestion, qüestions o proposicions que son objècte dera consulta.
2. Eth recompde des vòts remanadi per corrèu o liuradi en depaus correspon ara Comission de Contraròtle.
3. Eth recompde s'a de hèr en un acte public. Es resultats deth recompde s’an de liurar as representants des organizacions admetudes ath procès de consulta, s'atau ac demanen.
4. Son nulles es bilhetes que non s’ajusten ath modèl establit pera convocatòria o qu'agen patit alteracions de quina sòrta que sigue que poguen amiar a error sus era opinion expressada o condicionar-la.
Article 28. Utilizacion de mieis electronics
1. Era participacion enes consultes populares non referendàries se pòt hèr per mieis electronics, a condicion que se garantisque: 
a) Era seguretat ena identificacion deth participant.
b) Era non duplicitat o multiplicitat de participacion d’ua madeisha persona.
c) Eth secret deth vòt, de sòrta que non se pogue establir cap de vinculacion entre era opinion expressada e era persona que l'a emetuda.
d) Era seguretat deth vòt electronic entà empedir era alteracion dera participacion o des vòts emetudi.
e) Era transparéncia sufisenta entà qu'es actors interessadi poguen amiar a tèrme ua observacion e supervision independenta e fondamentada.
2. Eth vòt electronic pòt èster presenciau o telematic.
3. Es mieis electronics, ath delà d’utilizar-se entara participacion enes consultes, tanben se pòden utilizar entara arremassada de signatures en cas dera iniciativa ciutadana, a condicion que se garantisque era seguretat ena identificacion des signataris.
4. Eth Govèrn a de regular per reglament eth sistèma de participacion electronica d’acòrd damb çò qu'establís aguest article. Aguesta regulacion a d’includir er establiment d’ua plataforma tecnologica comuna entà permeter-ne era implantacion omogenèa en encastre locau.
Article 29. Règles especiaus entàs consultes sectoriaus
Eth decrèt de convocatòria des consultes sectoriaus a de determinar, en tot cas: 
a) Eth collectiu o collectius que pòden participar ena consulta, en tot respectar tostemp eth principi d’egalitat e non-discriminacion.
b) Es modalitats de votacion, qu'en aguest cas pòt èster exclusivaments era electronica.
c) Es critèris especifics entà hèr era campanha e eth debat public, sense qu'en aguest cas sigue d’aplicacion obligatòria çò qu'establís er article 22.2.
Capítol III. Règles especiaus entàs consultes populares non referendàries d’iniciativa ciutadana
Article 30. Promocion dera convocatòria per iniciativa ciutadana
Era convocatòria d’ua consulta populara non referendària pòt èster promoiguda per persones fisiques o juridiques, d'acòrd damb es requisits qu'establís aguesta lei.
Article 31. Comission promotora
1. Era comission promotora dera iniciativa pòt èster formada per ua o mès entitats damb personalitat juridica pròpria sense anim de lucre o per un minimum de tres persones fisiques que complisquen es requisits establidi entà poder participar enes consultes.
2. En cap de cas non pòden formar part dera comission promotora: 
a) Es deputats deth Parlament de Catalonha.
b) Es membres elegidi de corporacions locaus.
c) Es deputats o senadors des Corts Generaus.
d) Es deputats deth Parlament Europèu.
e) Es persones que se troben en bèra ua des causes d’inelegibilitat o d’incompatibilitat qu'era legislacion en vigor establís entàs cargues elegidi e nauti cargues des institucions catalanes.
f) Es membres deth Govèrn.
Article 32. IniciatiVa
1. Era sollicitud dera iniciativa s’a d’adreçar ath president dera Generalitat o ath president dera entitat locau, segons quin sigue eth sòn encastre.
2. Era sollicitud d’iniciativa a d’anar acompanhada des documents següents: 
a) Eth tèxte que se prepause sosméter a consulta.
b) Era listra des persones cridades a participar ena consulta, es quaus s’an de circonscríuer ar encastre territoriau o sectoriau dera consulta, d’acòrd damb çò qu'establís er article 5.
c) Era proposicion de modèl de huelha d'arremassada de signatures, qu'a de contier eth tèxte intègre dera consulta e er espaci entà qu'era persona signatària consigne eth nòm, es cognòms, eth municipi de residéncia e eth numèro de document nacionau d’identitat o numèro d’identificacion d’estrangèr.
d) Ua memòria explicativa des arrasons qu'aconselhen, segons era opinion des promotors, era iniciativa entà promòir era consulta populara non referendària.
e) Era listra des membres que compausen era comission promotora e des sues donades personaus.
f) S'era iniciativa ei promoiguda per persones juridiques, eth certificat der acòrd der organ competent en quau s’a acordat de presentar-la.
3. En un tèrme de tres mesi, er organ competent a de comunicar ara comission promotora signatària dera iniciativa era sua admission a tràmit e era validacion dera huelha d'arremassada de signatures, o era inadmission a tramit. En cas d’inadmission a tramit, era resolucion a d’èster motivada e se pòt recórrer contra aguesta resolucion deuant era Comission de Contraròtle.
4. Son causes d’inadmissibilitat dera sollicitud d’iniciativa: 
a) Qu'er objècte dera consulta non s’ajuste a çò qu'establís aguesta lei.
b) Qu'era documentacion presentada pes promotors dera iniciativa non complisque bèth un des requisits qu'establís er apartat 2.
c) Que reprodusisque ua auta iniciativa de consulta populara non referendària de contengut parièr o substanciauments equivalenta presentada enes periòdes a qué hè referència er article 39.1.
d) Qu'age estat presentada enes periòdes a qué hè referència er article 39.2.
e) Qu'es cridadi a participar non corresponen ar encastre territoriau o sectoriau dera consulta.
Article 33. Encastre dera iniciativa
Es iniciatives ciutadanes pòden èster d’encastre de Catalonha o d’encastre locau, segons er organ competent entà prener-les en consideracion.
Article 34. Signataris dera iniciativa
Pòden èster signataris dera iniciativa es persones prepausades entà èster cridades tà participar.
Article 35. Signatures de supòrt
1. Entà demanar ua consulta populara non referendària en encastre de Catalonha, cau es signatures valides de 75.000 persones cridades tà participar.
2. Entà demanar ua consulta populara non referendària en encastre locau, cau eth nombre de signatures valides qu'establisque era normativa pròpria dera entitat locau, qu'en cap de cas non pòt èster superiora a çò qu'establís aguesta lei, e a manca d’ua determinacion especifica, es següentes: 
a) Enes municipis d'enquia 1.000 abitants, 15% des persones cridades tà participar.
b) Enes municipis d’entre 1.001 e 20.000 abitants, 10% des persones cridades tà participar, damb un minimum de 150 signatures.
c) Enes municipis d’entre 20.001 e 100.000 abitants, 5% des persones cridades tà participar, damb un minimum de 2.000 signatures.
d) Enes municipis de mès de 100.000 abitants, 2% des persones cridades tà participar, damb un minimum de 5.000 signatures.
3. S'era iniciativa se referís a un encastre territoriau superior ath municipi, coma comarques o vegueries, o inferior, coma entitats municipaus descentralizades, barris o districtes, s’an d’aplicar sonque es percentatges qu'establís er apartat 2, qu’an d'auer coma basa era poblacion concrèta der airau afectat.
Article 36. Arremassada de signatures
1. Era arremassada de signatures s'a de hèr damb huelhes conformes ath modèl aprovat per organ convocant.
2. En cada imprimit d'arremassada de signatures i a de figurar, de manèra claraments comprensibla, ua clausula informativa sus era fin dera arremassada e era rèsta de requisits exigidi pera normativa d'emparament de donades de caractèr personau.
3. Es donades arremassades enes imprimits d'arremassada de signatures son confidenciaus, sonque se pòden utilizar damb era fin de sostier era sollicitud dera consulta pera quau s’an arremassat e s’an de destruïr un viatge transcorrut eth tèrme entà recórrer o, s'ac cau, un viatge resolvudi definitivaments es recorsi. Sonque se pòden publicar s'es persones signatàries ac autorizen exprèssaments.
4. Es signatures s’an d’autentificar dera manèra que se determine per reglament. En tot cas, era comission promotora pòt designar fedataris especiaus entà qu'autentifiquen es signatures, es quaus an d'auer mès de setze ans e an de jurar o prométer deuant era Comission de Contraròtle qu'es signatures que se junhen ara iniciativa son autentiques. Es membres dera comission promotora son responsables dera autenticitat des signatures, dera sua confidencialitat e deth tractament adequat des donades arremassades.
5. Eth tèrme entara arremassada de signatures ei de nauanta dies, exceptat deth cas des consultes populares non referendàries mejançant votacion d’encastre locau, en qué ei de seishanta dies. Es tèrmes computen a compdar dera data de notificacion dera admission a tramit.
Article 37. Recompde e validacion des signatures
1. Un viatge arremassat eth nombre minimum de signatures, es huelhes s’an de liurar ath Govèrn dera Generalitat o ara entitat locau corresponenta entara verificacion dera inscripcion en registre corresponent.
2. Era acreditacion dera inscripcion s'a de hèr mejançant un certificat emetut pes responsables des registres corresponents, d'acòrd damb es donades dera darrèra actualizacion disponibla e en un tèrme de dus mesi a compdar dera presentacion des huelhes de signatures.
Article 38. Acceptacion o arrefús dera sollicitud de convocatòria
1. S'es signatures validades artenhen eth nombre minimum establit, er organ competent a de convocar era consulta demanada en tèrme qu'establís er article 10.4 a compdar dera resolucion de validacion des signatures.
2. Era convocatòria dera consulta demanada sonque se pòt denegar, mejançant ua resolucion motivada que s'a de notificar ara comission promotora, s'eth nombre de signatures validades non arribe ath minimum legauments exigible.
3. Correspon ath Govèrn dera Generalitat o ara entitat locau legitimada en cada cas entà convocar era consulta decidir sus era validacion des signatures o er arrefús dera consulta demanada.
Article 39. Periòdes pendent es quaus non se pòden promòir ne celebrar consultes populares non referendàries d’iniciativa ciutadana 
1. Un viatge iniciats es tramits entà promòir ua consulta populara non referendària, non se pòden promòir d'autes consultes de contengut parièr o substanciauments equivalent enquia que non agen transcorrut dus ans a compdar de: 
a) Era celebracion dera consulta.
b) Era finalizacion deth procès de validacion e recompde des signatures en cas d'arrefús dera sollicitud de convocatòria.
c) Eth moment de conclusion deth tèrme d'arremassada de signatures o eth moment en qué age desqueigut era sollicitud.
2. Non se pòt promòir ne celebrar cap de consulta populara non referendària d’iniciativa ciutadana d’encastre locau enes sies mesi anteriors as eleccions locaus ne en periòde comprenut entre es eleccions e era constitucion dera entitat locau.
3. Non se pòt promòir ne celebrar cap de consulta populara non referendària d’iniciativa ciutadana d’encastre de Catalonha des deth moment dera dissolucion deth Parlament e dera convocatòria d’eleccions e enquia que non agen transcorrut cent dies dera prenuda de possession deth president dera Generalitat.
4. En cas des proposicions de consulta populara non referendària que siguen en tramitacion en moment dera dissolucion dera entitat convocant, se n’an de suspéner es tramits subsegüents enquiara investidura deth president dera Generalitat o era constitucion dera entitat locau.
Títol III. Procèssi de participacion ciutadana
Capítol I. Disposicions generaus
Article 40. Definicion
1. Es procèssi de participacion ciutadana son accions institucionalizades destinades a facilitar e promòir era intervencion des ciutadans ena orientacion o definicion des politiques publiques.
2. Es procèssi de participacion ciutadana an coma objècte garantir eth debat e era deliberacion entre es ciutadans e es institucions publiques entà arremassar era opinion des ciutadans respècte a ua accion publica concrèta enes fases de proposicion, decision, aplicacion o avaloracion.
3. Es procèssi de participacion pòden consistir enes modalitats qu'establís aguest títol o en d’autes d’analògues, existentes o que se poguen crear, e an de respectar tostemp es principis qu'establís er article 2.
Article 41. Encastre subjectiu
1. Pòden préner part enes procèssi de participacion ciutadana es persones majors de setze ans. Totun, s'era natura o er objècte deth procès ac requerissen o aconselhen, se pòt redusir era edat minima des participaires.
2. Es procèssi de participacion ciutadana poden èster dauridi a tota era poblacion o anar adreçadi, per arrason deth sòn objècte o encastre territoriau, a un determinat o uns determinadi collectius de persones.
3. Era convocatòria des procèssi adreçadi a collectius especifics a de determinar damb precision eth collectiu o collectius cridadi a participar.
4. En cas des procèssi de participacion adreçada a collectius especifics, s'a de velhar sustot pera aplicacion des principis d’egalitat e non-discriminacion, autant ena seleccion des collectius cridadi en foncion der objècte deth procès coma laguens es madeishi collectius.
5. Es entitats, es organizacions e es persones juridiques en generau pòden tanben participar enes procèssi de participacion ciutadana, exceptat des que pera sua natura se resèrven as persones fisiques.
Article 42. Encastre objectiu
1. Damb caractèr generau, es procèssi de participacion ciutadana se pòden convocar en çò que hè a quinsevolh proposicion, accion o decision en aplicacion dera quau pogue èster important d’informar, debàter o conéisher era opinion ciutadana mejançant era collaboracion e era interaccion entre es ciutadans e es institucions publiques.
2. Es procèssi de participacion ciutadana, ath delà de çò qu'establís er apartat 1, pòden auer coma objècte avalorar es politiques publiques e, s'ac cau, prepausar mesures entà modificar era accion publica sus es politiques objècte d’avaloracion.
Capítol II. Iniciativa e contengut des procèssi de participacion ciutadana
Article 43. Iniciativa institucionau
1. Es procèssi de participacion ciutadana son d’iniciativa institucionau quan les promòn era Administracion dera Generalitat e es entitats locaus en encastre des sues competéncies.
2. Ath delà dera Administracion dera Generalitat e es entitats locaus, tanben an iniciativa entà convocar procèssi de participacion ciutadana es autes institucions e es auti organismes publics en çò que hè as collectius de ciutadans sus es quaus exercissen competéncies o foncions o prèsten servicis.
Article 44. Iniciativa ciutadana
1. Se pòden promòir procèssi de participacion ciutadana per iniciativa ciutadana deuant era Generalitat e es entitats locaus en encastre des competéncies respectives.
2. En encastre de Catalonha, era convocatòria dera iniciativa ei obligatòria s'a eth supòrt minimum de 20.000 persones majors de setze ans que poguen participar en procès.
3. En encastre locau, era convocatòria dera iniciativa ei obligatòria se se complissen es condicions següentes: 
a) Enes municipis d'enquia 1.000 abitants, 5% des persones cridades tà participar.
b) Enes municipis d’entre 1.001 e 20.000 abitants, 3% des persones cridades tà participar, damb un minimum de 50 signatures.
c) Enes municipis d’entre 20.001 e 100.000 abitants, 2% des persones cridades tà participar, damb un minim de 600 signatures.
d) Enes municipis de mès de 100.000 abitants, 1% des persones cridades tà participar, damb un minimum de 2.000 signatures.
4. En encastre supramunicipau e en encastre inferior ath municipau, sonque s’apliquen es percentatges qu'establís er apartat 3, d’acòrd damb era poblacion deth territòri que se pren en consideracion.
5. Es percentatges qu'establís aguest article pòden èster inferiors s'atau ac determine era madeisha norma dera entitat locau.
Article 45. Normes especiaus sus era iniciativa ciutadana
1. Era iniciativa ciutadana ei aplicabla as procèssi de participacion de caractèr generau adreçadi ar amàs dera poblacion, enes modalitats d’enquèsta, audiéncia publica, forums de participacion o d'autes. En cas de procèssi adreçadi a collectius especifics, es poders publics pòden arreconéisher tanben era iniciativa ciutadana enes tèrmes qu'establisquen. En aguest cas, es percentatges se calculen en tot préner coma referéncia er encastre subjectiu as quau  s'adrece eth procès.
2. Es normes intèrnes d’organismes o entitats publiques encargades dera gestion de servicis publics basics, des universitats e des corporacions de dret public de basa associativa an de preveir e regular eth dret d’iniciativa des usatgèrs o membres entà promòir procèssi de participacion.
3. Ath delà des modalitats a qué hè referència er apartat 1, se pòt arreconéisher era iniciativa ciutadana enes autes modalitats participatives que se poguen crear d’acòrd damb er article 40.3, s'atau ac establís era sua normativa reguladora.
Article 46. Estructura des procèssi de participacion ciutadana
1. Es procèssi de participacion ciutadana an d'auer, aumens, es fases següentes: 
a) Informacion as persones que i pòden participar.
b) Aportacion de proposicions.
c) Deliberacion e avaloracion des proposicions.
d) Avaloracion e redicion de compdes deth procès.
2. Es procèssi de participacion ciutadana, ath delà des fases qu'establís er apartat 1, an d’incorporar, s'era natura deth procès ac permet, ua fasa de deliberacion o debat, damb era participacion de persones e entitats, responsables dera administracion convocanta e expèrts ath sòn servici o independenti.
Article 47. Informacion
1. Era convocatòria deth procès de participacion ciutadana a d’includir tota era informacion de besonh en çò que hè a: 
a) Eth collectiu o collectius convidadi tà participar.
b) Es objectius deth procès, qu'an d’especificar claraments quina ei era accion publica que se sosmet ara consideracion ciutadana.
c) Es diuèrses alternatives que sosmet era institucion convocanta, se n’i a.
d) Era documentacion e era informacion de besonh entà poder formar-se ua opinion.
2. Era convocatòria e era informacion a qué hè referència er apartat 1 s’an de difóner publicaments de manèra clara e facilaments intelligibla e an d’èster tanben difonudes e accessibles per miei deth web institucionau corresponent.
Article 48. Aportacion de proposicions
1. Era convocatòria des procèssi de participacion ciutadana a d’establir un tèrme entà qu'es persones que i pòden participar poguen hèr es sues aportacions e proposicions.
2. Eth tèrme a qué hè referéncia er apartat 1 non pòt èster inferior en cap de cas a trenta dies.
3. Es aportacions e proposicions se pòden presentar per quinsevolh miei legauments establit  e tanben per via electronica, damb er unic requisit d’identificacion dera persona e sens damatge dera verificacion per part dera administracion deth compde per miei deth quau se participe.
Article 49. Avaloracion des proposicions
1. Era administracion qu'a convocat eth procès de participacion ciutadana a de considerar e avalorar totes es aportacions e es proposicions.
2.Ena fasa d'avaloracion s'a de determinar quines aportacions e proposicions se prenen en consideracion e coma açò se concrète ena accion dera administracion.
3. Se pòden excludir dera fasa d'avaloracion es aportacions que non agen relacion dirècta damb er objècte deth procès de participacion ciutadana.
Article 50. Avaloracion deth procès de participacion ciutadana
1. Era avaloracion des resultats deth procès de participacion ciutadana s'a de rebàter en ua memòria finau, que s’a d’elaborar en tèrme de dus mesi a compdar dera sua finalizacion e qu'a de contier aumens: 
a) Era descripcion deth procès e es sues fases.
b) Ua informacion quantitativa e qualitativa dera participacion que i a agut e des aportacions que s’an arrecebut.
c) Era metodologia emplegada en procès de participacion ciutadana e ena fasa d'avaloracion.
d) Ua avaloracion globau deth procès e des sòns resultats.
2. Era memòria finau d’avaloracion s'a de hèr publica en web institucionau dera administracion convocanta e s'a de comunicar as participants.
3. Era administracion convocanta a de rénder compdes sus eth procès de participacion ciutadana. Era rendicion de compdes implique, en tot cas: 
a) Hèr a conéisher es critèris utilizadi entà avalorar es aportacions e proposicions e es motius pes quaus an estat acceptades o refusades.
b) Acreditar eth compliment des compromisi assumidi coma conseqüéncia deth procès de participacion ciutadana.
Article 51. Efèctes deth procès de participacion ciutadana
Es procèssi de participacion ciutadana non son vinculants entara administracion convocant. Totun, era memòria finau a qué hè referéncia er article 50 a d’includir un apartat especific sus es efèctes qu'eth procès de participacion a d'auer ena accion dera administracion convocant e sus es compromisi derivadi deth procès qu'aguesta assumís.
Article 52. Mieis de supòrt
1. Es procèssi de participacion ciutadana an d'auer es mieis personaus e materiaus de supòrt de besonh entà complir era sua funcion.
2. Es modalitats participatives qu'intègren persones, representants d’entitats civiques e expèrts an d'auer es mieis e estruments de supòrt e d’assisténcia de besonh, includidi es telematics, qu'an d’èster utilizadi pes participaires en condicions d’egalitat.
Capítol III. Modalitats participatives
Article 53. Enquèstes
1. As efèctes d’aguesta lei, s'enten per enquèsta eth procès de participacion ciutadana qu'utilize tecniques demoscopiques entà conéisher era opinion o es preferéncies des ciutadans en çò que hè a un ahèr o ahèrs determinadi. Es procediments utilizadi an d’èster es mès adaptadi ara natura e es caracteristiques der ahèr sosmetut a consulta.
2. Es enquèstes s’an d’articular a partir d’ua mòstra der univèrs a consultar que sigue representativa e plurau, d’acòrd damb eth sòn objècte. Pòden auer coma referéncia eth conjunt des ciutadans o referir-se sonque a un collectiu o collectius concrèts, en foncion dera fin entara quau s'arremasse era opinion ciutadana o dera natura der ahèr formulat.
3. Es enquèstes tanben se pòden hèr mejançant pannèus ciutadans. As efèctes d’aguesta lei, s'enten per pannèu ciutadan un grop de ciutadans e representants d’entitats civiques seleccionadi coma mòstra representativa dera societat o de sectors concrèts, as quaus se formulen consultes e se demane era opinion sus un ahèr d’interès public.
4. Es administracions convocantes determinen per reglament eth procediment de seleccion e configuracion des pannèus ciutadans, e tanben eth sòn foncionament.
Article 54. Audiéncies publiques ciutadanes
1. As efèctes d’aguesta lei, s'enten per audiéncia publica eth procès de participacion ciutadana mejançant eth quau s’aufrís as persones, entitats e organizacions era possibilitat de presentar e debàter proposicions en çò que hè a ua determinada accion publica.
2. Es audiéncies publiques pòden èster generaus o anar adreçades a collectius especifics s'er ahèr sosmetut a participacion sonque afècte dirèctaments a un determinat collectiu o sector dera poblacion.
Article 55. Forums de participacion
1. Es forums de participacion s’organizen coma espacis de deliberacion, analisi, proposicion e avaloracion des iniciatives e des politiques publiques. Es forums de participacion pòden auer caractèr temporau o permanent.
2. Es forums son integradi per un amàs de ciutadans e de representants d’entitats civiques seleccionades pera administracion coma mòstra representativa d’un sector o collectiu dirèctaments tanhut pera iniciativa o politica publica. Tanben pòden includir expèrts ena matèria independents.
3. Es forums pòden auer es fins següentes: 
a) Deliberar sus era idoneïtat d’ua iniciativa publica que se vò méter en practica e preveir es efèctes sus eth sector ath quau va dirigida.
b) Hèr eth seguiment des politiques publiques e prepausar mesures entà melhorar-les, sustot en çò que hè ara prestacion de servicis.
c) Analisar e avalorar es resultats des politiques publiques.
4. Entara efectivitat de çò qu'establís aguest article, era Generalitat e es entitats locaus an de crear e regular un registre de participacion en quau se pòden inscríuer volontàriaments es persones, es entitats e es organizacions civiques representatives qu'ac desiren, entà formar part des forums e èster part activa.
5. Era composicion des forums que se constituïsquen s'a de determinar mejançant ua eleccion d’entre es persones e entitats inscrites en Registre de participacion, exceptat qu'era natura especializada deth procès de participacion aconselhe de hèr-ne ua designacion. En aguest darrèr cas, era seleccion s'a de hèr dera manèra mès plurau possibla e d’acòrd damb es auti principis qu'establís er article 2.
Article 56. Procèssi de participacion especifica
1. Es procèssi de participacion que regule aguest títol e es que se crearàn a son emparament s'entenen sense damatge des esturments e mecanismes de participacion qu'es leis establissen especificaments entà determinadi sectors o matèries.
2. Çò qu'establís aguest títol ei aplicable supletòriaments as esturments e mecanismes de natura participativa qu'establissen d'autes leis.
Disposicions addicionaus
Prumèra. Sollicituds restacades damb es tramits qu'establís aguesta lei
Es sollicituds des ciutadans restacades damb es tramits qu'establís aguesta lei se pòden presentar enes burèus registraus que determinen es règles especifiques de cada consulta.
Dusau. Computacion des tèrmes
Es tèrmes indicadi en dies per aguesta lei se computen coma dies naturaus se non s’especifique autaments. Es tèrmes indicadi en mesi se computen de data a data; en aguest cas, s'eth tèrme acabe en dia festiu, se considère coma dia d’acabament eth prumèr dia obrant següent.
Disposicions transitòries
Prumèra. Comunicacion prealabla ath Registre de participacion en consultes populares non referendàries 
Es catalans residents en estrangèr e es persones a qué hèn referéncia es letres b e c der article 5.1 an de comunicar per auança ath responsable deth Registre de participacion en consultes populares non referendàries era sua volontat de participar en cada consulta populara non referendària, deth temps qu'eth desplegament per reglament d’aguesta lei non modifique era configuracion e era estructura deth Registre de participacion.
Dusau. Nomentament des membres dera Comission de Contraròtle e regim transitòri aplicable enquiara constitucion dera Comission
1. Es membres dera Comission de Contraròtle an d’èster nomentadi en tèrme d’un mes a compdar dera entrada en vigor d’aguesta lei. Era Comission de Contraròtle s'a de constituïr en tèrme des quinze dies posteriors ath nomentament des sòns membres.
2. Enquia que non se constituïsque era Comission de Contraròtle, exercís es sues foncions ua comission integrada pes persones a qué hèn referéncia es letres b e c dera disposicion transitòria prumèra dera Lei 1/2006, deth 16 de hereuèr, dera iniciativa legislativa populara, qu'an estat designades entà formar part dera comission de contraròtle a qué hè referència era dita disposicion transitòria.
Disposicions finaus
Prumèra. Desplegament per reglament
1. S’autorize eth Govèrn a desplegar per reglament aguesta lei. Aguest desplegament a de respectar, en tot cas, es remissions en favor dera potestat reglamentària locau qu'era lei establís.
2. Çò qu'establís er apartat 1 s'enten sense damatge des normes especifiques entara organizacion e eth compliment des consultes populares non referendàries e des auti procèssi de participacion ciutadana, que correspon d’establir ar organ convocant d’acòrd damb çò qu'establís aguesta lei.
Dusau. Entrada en vigor
Aguesta lei entre en vigor eth dia en qué se publique en Diari Oficial de la Generalitat de Catalunya.»
Palau del Parlament, 17 de març de 2015

El secretari tercer	La presidenta del Parlament


Josep Rull i Andreu	Núria de Gispert i Català

